
ISSN 0138-2543
Časopis katolskich Serbow
Załoženy 1863
Wudawa Towarstwo
Cyrila a Metoda z.t.
čisło 18
8. meje 2022

KATOLSKI

Poso

Po starej tradiciji je meja ma-
r i janski měsac. Tohodla 
swjećimy w našich wosadach 
w tutym měsacu telko mari-
janskich nyšporow. Husto-
dosć podamy so z cyrkwjow 
won. Podawamy so ke kapał-
kam na wsach a w honach, 
zo bychmy tam nyšpory swje-
ćili. Z tym so nimale rjeńšo 
zwuraznja, zo so w meji naše 
duchowne mysle, naše du-
chowne prócowanja z kćěja-
cej přirodu zwjazuja. Po doł-
hej zymje počina wšo zaso 
rosć. Wšudźe so zeleni, ptač-
ki fifola, pčołki zynča. A hdyž 
wonka nyšpory swjećiš a so 
modliš, swjeća wšitke twoje 
zmysły sobu. Je kaž zazběh 
po dołhim času, kaž spočatk 
po smjerći, je kaž zrowasta-
njenje.

To njewidźimy jeničce na 
mejskich nyšporach. W na-
šich wsach hižo wot daloka 
wysoke meje wuhladaš. Lu-
dźo zetkawaja so zaso rady 

wonka, někotři zhromadnje 
griluja, tu a tam něchtó ze su-
sodom po swjatoku piwko wu-
pije. Mamy lóšt, na zahrodźe 
něšto činić, rjadki přihotować, 
něšto wusywać, kwětki kupić 
a rostliny zesadźeć. Tohodla 
je meja tež tajki rjany měsac. 
Mamy nalěćo, lěćo a snano 
samo ćopłu nazymu hišće 
před sobu. Tajka radosć! Ju 
móžeš w Serbach tež z wjele 
kěrlušow wusłyšeć a začu-
wać, štož so wosebje w nalět-
nich marijanskich jewi.

Njeje tuž žadyn připad, zo 
hižo ze stareho časa wjele 
rostlinow swjatej Mariji přirja-
duja. Wona posrědkuje naše 
próstwy w njebjesach. Toho-
dla su hustodosć tute „mari-
janske rostliny“ hojenske rost-
liny. Hižo w srjedźowěku su 
marijanske rostliny a kwětki 
jako wobraz njebjes widźeli a 
interpretowali: Swjata Marija 
sedźi na zahrodźe – marijan-
ska zahroda abo łaćonsce 

„hortus conclusus“ (zamknje-
na zahroda) –, kotraž je wob-
raz nadźije na raj, kaž biblija w 
starozakonskej knize Pěseń 
pěsnjow powěda: „Zamknje-
na zahroda ty sy, moja sotra 
njewjesta, zamknjena zahro-
da, zapječatowana studnja. 
Twoja zahroda je kaž grana-
towcowy haj ze słódnymi pło-
dami, narda a krokus, kalmus 
a cymt. ... Mojeje zahrody žór-
ło je žórleško žiwych wodow.“ 
(Pp 4,12-14). Naš Wosadnik 
sformuluje: „Ty w zahrodźe sy 
Knjeni, hdźež wěčnje meja 
kće. Tam tež my překrasnjeni 
njech wohladamy Će!“ (Wo-
sadnik, čisło 540,4).

Wězo je na přikład róža jako 
marijanska rostlina znata, ale 
tež lilija. Róža jako kwětka lu-
bosće symbolizuje rjanosć 
swjateje Marije a jeje lubosć k 
Bohu a Božu lubosć k čłowje-
kam. Ale jeje ćerniki su runo-
časnje wobraz za bolosće jeje 
Syna. Pjeć kćenjowych ło-

pjenkow róže su symbol za 
pjeć ranow Chrystusowych. 
Lilija pak je wobraz za kmano-
sće Marije, wosebje jeje póc-
ćiwosće. Hinaše marijanske 
rostliny su na přikład truskal-
cy, husace kwětki, akelaja 
abo fijałka.

W našim času rěča mnozy 
wo škiće klimy, ale hižo wjele 
lět wobkedźbujemy znjewuži-
wanje přirody – a to nic jenož 
daloko preč. To započnje so 
na našich zahrodach. Hdźe 
su sadowcy a kćějate kerki 
wostali? Přirunujće raz stare 
fota z našich wsow z dźensni-
šim stawom. Sym sej cyle wě-
sty, zo smy sami wina, ale 
ćerpimy tež kusk pod tym. To 
je tež estetiska škoda. 

A tola sej přejemy, zo swjata 
Marija nas wopyta, hdyž wšo 
tak rjenje kćěje: „Ty kralowna 
sy meje, ta wopyt Twój sej 
přeje: Marija, Marija, Ty Meje 
kralowna!“ (Wosadnik, čisło 
540,1).     kapłan dr. Jens Buliš

Přejemy sej jeje wopytPřejemy sej jeje wopyt

Mejski nyšpor pod hołym njebjom – na někotrych městnach tež z procesionom kaž 
tule pola Wotrowa – móža  wšitke čłowječe zmysły sobu swjećić.   Foto: A. Bryccyna

Starosć wo dementnych ludźi 
a jich přiwuznych steješe w 
srjedźišću lětušeho ekumeni-
skeho Tydźenja za žiwjenje. 
Wulkej cyrkwi wotewrěštej jón 
sobotu, 30. apryla, w Lipsku. 
Akcija po wšej Němskej traje-
še hač do soboty, 7. meje, a 
steješe pod hesłom „Wo-
srjedź. Žiwjenje z demencu“. 
Na mnohich zarjadowanjach 
su cyrkwje na situaciju de-

mentnych ludźi a jich přiwuz-
nych skedźbnjeli a čłowjeski 
wobchad z chorosću spěcho-
wali, mjez druhim z dźiwadło-
wej hru „Ty sy moja mać“ aw-
tora Joopa Admiraala pón-
dźelu, 2. meje, w Smochčan-
skim kubłanišću swjateho 
Bena. Drježdźanski dźiwa-
dźelnik Tom Quaas hraješe 
syna a mać na raz, měnjejo 
při tym hłós a mimiku.

Na zahajenskej Božej słuž-
bje w Lipšćanskej ewangel-
skej cyrkwi swjateho Mikław-
ša rjekny městopředsyda 
Němskeje biskopskeje kon-
ferency, Osnabrückski bis-
kop Franz-Josef Bode, zo 
njewotwisuje dostojnosć čło-
wjeka wot jeho strowoty, 
jeho duchownych kmano-
sćow abo jeho kmanosćow k 
samopostajowanju. „Bóh je 

garant čłowječeje dostojno-
sće“, wuzběhny biskop Bo-
de. Tež ludźo z demencu a 
jich přiwuzni dyrbjeli so na 
towaršnostnym ž iwjenju 
wobdźěleć móc, doda wón. 
Tohodla podpěratej wulkej 
cyrkwi „Narodnu strategiju k 
demency “ zwjazkoweho 
knježerstwa, w kotrejž so 
wot 2020 mnozy akterojo an-
gažuja.                 KP/kna

Drježdźansko-Mišnjanski bis-
kop Heinrich Timmerevers je w 
lisće katolskim swójbam z dźě-
ćimi, kotrež do šule chodźa, za 
wučbu nabožiny wabił. Tam 
zeznaja šulerjo „našu wěru 
zrozumić. Runje w časach, kaj-
kiž jón wokomiknje dožiwjamy, 
je wučba nabožiny nimo toho 
dobra składnosć za šulerjow, 
zo njewostanu ze swojimi pra-
šenjemi, starosćemi a ze swo-

jej nuzu sami, a snano tež ze-
pěru namakaja“, rozłoži wón w 
lisće, kotryž bu štwórtk, 28. ap-
ryla, wozjewjeny.

„Moje přeće je, zo waše dźě-
ći našu křesćansku wěru jako 
posylnjenje a wobohaćenje 
zeznaja a zo su z tym derje za 
swój žiwjenski puć přihotowa-
ne. Šulska nabožina móže k 
tomu jara přinošować“, pisa 
biskop Timmerevers. Zdobom 

wón přiznawa, zo so organi-
zacija wučby nabožiny na šu-
lach přeco bjezporočnje nje-
poradźi.

W Sakskej su jenož dobre tři 
procenty ludnosće katolscy. 
Na mnohich městnach w swo-
bodnym staće je dźeń a ćešo, 
dosć šulerjow jeničkeje konfe-
sije namakać, zo by so jim w 
zmysłapołnych starobnych 
skupinach nabožina wuwučo-

wała. Tohodla wupruwujetej 
katolska a ewangelska cyrkej 
w Sakskej wot lońšeho lěta 
wuše zhromadne dźěło w 
předmjeće nabožina. W mo-
delowym projekće na gymna-
ziju w Šwikawje so wučbna 
maćizna wot katolskich a 
ewangelskich fachowych wu-
čerjow zhromadnje zamołwja 
a „wobchowajo konfesionelne 
rozdźěle“ podawa.        KP/kna

Interview z bamžom Franci-
skusom w italskej nowinje 
Corriere della Sera k wójnje w 
Ukrainje je jara wšelakore re-
akcije wubudźił. Mjeztym zo 
rusko-prawosławna cyrkej 
bamžej srjedu, 4. meje, „nje-
korektny ton“ wumjetowaše, 
kritizowachu wosebje hłosy w 
Němskej, zo njepomjenuje 
Franciskus Rusku jasnje dosć 
jako agresora. Mjeztym při-
wótřa so w Něm skej kontro-
wersa wo dodawanju brónjow 
do Ukrainy.

W rozmołwje z Corriere wu-
toru, 3. meje, běše Franciskus 
swoju zwólniwosć wuzběhnył, 
do Moskwy so podać, zo by 
prezidenta Wladimira Putina 
zetkał. Zdobom rozłoži wón 
wotprajenje poprawom za 
14. junij předwidźane zetka-
nje z Moskowskim patriar-
chom Kyrilom I. Tutón njeměł 
so „za Putinoweho ministran-
ta sčinić“, rjekny swjaty wótc 
hladajo na Kyrilowe podpěra-
nje nadběha na Ukrainu. 
Wonkowny zarjad Moskow-

„Tydźeń za žiwjenje“ k žiwjenju z demencu

Biskop wabi w swójbach za wučbu nabožiny

Debata dla interviewa z bamžom 
a dodawanja brónjow do Ukrainy

Grafi to z mjenom „Trauma-Tomico“ wuměłca Siranta před-
staja wot wutory, 3. meje, w Romje bamža Franciskusa pła-
kajo z ruku před wočomaj, nad nim atomowy hrib. Foto: kna

skeho patriarchata kritiku wot-
pokaza; tajkele wuprajenja 
haća „konstruktiwny dialog“ 
mjez woběmaj cyrkwjomaj, 
„kotryž je wosebje w nětčišim 
času trěbny“. 

W interviewje za Corriere 
kritizowaše Franciskus jasnje 
politiku Nato. Za kóždym kon-

fliktom chowaja so „mjezyna-
rodne zajimy“. Snano je „to 
šćowkanje Nato wo durje Ru-
skeje“ Wladimira Putina k 
tomu dowjedło, zo konflikt wu-
wabi, da bamž k wobmysle-
nju. Tutón konflikt bu po bam-
žowym posudźowanju wot-
wonka stworjeny. Wón njemó-

že rjec, hač je prawje, Ukrainu 
nětko z brónjemi zastarać, tak 
Franciskus.

Němscy teologojo namołwi-
chu bamža, so jasnišo na 
stronu Ukrainy stupić. „Bamž 
diskredituje sebje a katolsku 
cyrkej, hdyž nadpadowarja 
njepomjenuje“, rjekny eksper-
ta za wuchodnu Europu Tho-
mas Bremer z Münstera onli-
nowemu magacinej tamniše-
ho biskopstwa Kirche-und-
Leben.de. Berlinska teolo-
gowka Regina Elsner mjeno-
waše to problematiske, zo 
chce Franciskus z preziden-
tom Putinom rěčeć. „Njewě-
rju, zo móže něchtó runje hi-
šće wliw na Putina wukonjeć“, 
rjekny wona internetnemu 
portalej domradio.de.

Mjeztym apelowaše zwjaz-
kowe předsydstwo Pax-Chri-
sti na němske knježerstwo, 
zo by prócowanje wo hny-
domne mjelčenje brónjow 
spěchowało. Wone měło 
wšit ke diplomatiske kanale 
wučerpać.          KP/kna

Potrjecheni znjewužiwanja 
we wobłuku cyrkwje we wu-
chodnej Němskej su so nje-
dawno do Iniciatiwy potrje-
chenych we wuchodźe (Be-
troffeneninitiative Ost) zjedno-
ćili. Jich zaměr je, wzajomnje 
so podpěrować a při předźě-
łanju nazhonjeneho zła sobu 
skutkować.

Wjace hač 30 muži a žonow, 
kotřiž su wot hłowno- abo 
čest nohamtskich sobudźěła-
ćerjow katolskeje cyrkwje we 
wuchodnej Němskej seksual-
ne abo spirituelne znjewuži-
wanja poćerpjeli, dźěła w no-

Připosłuchać, přewodźeć, informować a nazhonjenja dźělić
Za wuchodne biskopstwa iniciatiwa potrjechenych znjewužiwanja załožena

Hłowna zhromadźizna Maći-
cy Serbskeje wotmě so sobo-
tu, 30. apryla, na žurli Budy-
skeho Serbskeho muzeja. Po 
rozprawach wo dźěławosći 
buchu wjacorym wosobam 
Maćične myta spožčene. 

Mjez druhim dósta šulerka 
Budyskeho Serbskeho gym-
nazija Maja Ošikec za facho-
we dźěło wo hrabince Monice 
Stolberg-Stolberg Spěcho-
wanske Hórnikowe myto. Di-
skutowali su čłonojo tež wo 

tym, za čo měło so zawo sta-
jen   stwo monsignore Měrćina 
Salowskeho nałožić. Rozsu-
dźene hišće ničo njebu. Před-
sydstwo dósta nadawk, so 
dale wo to starać.  

Sćěhowaše swjatočnosć skła-

Maćica Serbska swoju 175. róčnicu 
załoženja wopominała

Swjećacy biskop: Najebać wójny wjele kwasow w Ukrainje
Wjele młodych ludźi w Ukra-
inje chce so najebać rusku 
nadběhowansku wójnu cyr-
kwinsce zwěrować dać. Jim 
je runje nětkole wažne, zo 

su zmandźe len i ,  r jekny 
grjeksko-katolski swjećacy 
biskop z Lwowa, Wolodymyr 
Hruza, póndźelu, 2. meje, w 
Osnabrücku nowinam na-

kładnistwoweje skupiny bis-
kopstwowe nowinarstwo 
(online), do kotrejež tež Tag 
des Herrn słuša. Kwasnu 
hosćinu chcedźa pozdźišo 

nachwatać. „To spožča mi 
nadźiju, zo je žiwjenje žiwe 
– hačkuli telko ludźi zemrě-
je“, zwurazni swjećacy bis-
kop.           KP/kna

dnostnje 175. róčnicy załože-
nja Maćicy Serbskeje w ho-
sćencu Burghof na Budy skim 
hrodźe. Tuchwilna předsydka 
dr. Anja Pohončowa a dotal-
naj hišće žiwaj předsydaj farar 
Jan Malink a Jurij Łušćanski 
kaž tež předsyda delnjołužis-
keje Maśicy Serbskeje dr. 
Pětš Šurman podachu krótki 
dohlad do stawiznow serb-
skeho wědomostneho towar-
stwa. Ze serbskej hymnu a z 
trójnej „Sławu“ so swjatoč-
nosć zakónči, kotruž Hilža 
Zyndźina a Aleksander Pólk 
hudźbnje wobrubištaj.

Zmužići ewangelscy a katol-
scy Serbja, wosebje duchowni, 
wučerjo a jurisća, běchu 7. ap-
ryla 1847 w Budyšinje Maćicu 
Serbsku załožili. Hłowny za-
měr běše, Serbow kubłać, 
časo pis wudawać a Serbam 
spisownu rěč bóle spřistupnić. 
Mjez załožićelemi běše kano-
nik Michał Buk (1804–1865). 
Wón běše wot 1843–1861 prě-
ni direktor Budyskeje tachant-
skeje šule.         J. Špitank

Předsydka Maćicy Serbskeje dr. Anja Pohončowa (srjedźa) z jeje předchadnikomaj Janom 
Malinkom (nalěwo) a Jurjom Łušćanskim kaž tež z předsydu delnjołužiskeje Maśicy Serb-
skeje dr. Pětšom Šurmanom (naprawo)          Foto: L. Sachsa

wozałoženej Iniciatiwje po-
trjechenych we wuchodźe 
hromadźe. Na swojej interne-
towej stronje www.betroffe-
neninitiative-ost.de přeprošu-

ja dalšich potrjechenych kaž 
tež jich přiwuznych a zajim-
cow, zo bychu z nimi kontakt 
nawjazali. Splećenje ma po-

trjechenym mjez druhim pom-
hać, sej wuwědomić, što je so 
jim stało.

Konkretnje poskićuje inicia-
tiwa, zo potrjechenym připo-

słucha a jich po přeću k słyše-
njam přewodźa, informacije k 
dispoziciji staja a nazhonjenja 
dźěli. Tež zjawnje chcedźa 

rěčnicy Iniciatiwy potrjeche-
nych we wuchodźe za nale-
žnosće potrjechenych wustu-
pować.

Iniciatiwa chce so z druhimi 
iniciatiwami potrjechenych w 
němskorěčnym rumje splesć. 
Narěčani su tež potrjecheni, 
kotřiž běchu jako dorosćeni 
znjewužiwanju wustajeni. Ini-
ciatiwa zawěsća dowěrliwosć, 
respektny wobchad a tran-
sparentne postupowanje. Na-
stork k załoženju iniciatiwy bě 
komisija k předźěłanju posud-
ka znjewužiwanja Berlinskeho 
arcybiskopstwje dała.             KP

„Naša cyrkej je we hłubokej kri-
zy.“ Tutu mysl je kanonik 
dr. Bernhard Dittrich w swojim 
přednošku póndźelu, 2. meje, 
na Radworskej farje wjackróć a 
we wšelkich słowach wuprajił. 
Hižo hesło jeho přednoška mó-
hło někotrehožkuli nastróžić: 
„Je cyrkej dźensa njetrjebaw-
ša?“ 73lětny we Wostrowcu 
rodźeny referent běše mjez 
druhim wjele lět regens Erfurt-
skeho měšniskeho seminara, 
pozdźišo nawoda pastoralneho 
wotrjada Drježdźansko-Miš-
njanskeho biskopstwa a wot 
2008 hač do wotchada 2018 na 
wuměnk farar w Mišnu. Dźen-
sa je wón, kotryž je čłon ta-
chantskeho kapitla, wuměnkar 
w Smochćicach.

Někotrežkuli z jeho w Rad-
worju přednjesenych myslow 
so we wosadach lědma tak 
jasnje wuprajeja, znajmjeńša 
nic w katolskich Serbach. To 
rěči so na přikład we wěrywu-
znaću wo jednej katolskej cyr-
kwi. Tola na Chrystusa poća-
huje so wjac hač 350 jara 
wšelkich křesćanskich zje-
dnoćenstwow a cyrkwjow. 

Sociologojo samo wěšća, zo 
indiwidualizowanje a plurali-
zowanje tež w křesćanstwje 

dźeń a bóle přiběratej. Za ka-
nonika dr. Dittricha je tole „ka-
tastrofa“.

Tež wo celibaće je so rěčało. 
Referent wječorka mjenowa-
še jón „hišće wulki tabu w na-
šej cyrkwi“. Tola bjez toho zo 
by to jasnje rjekł, bě wusły-
šeć, kak wón wo tym mysli. 
Někotři z 30 připosłucharjow 

drje njemóžeja sej woženje-
nych duchownych hišće před-
stajeć. Žane hinaše rozrisanje 
za dale woteběracu ličbu du-
chownych pak tež woni nje-
mějachu.

Wěsta bjezradnosć knježeše 
tohorunja při druhich temach: 
Čehodla přewostaja cyrkej 
stajnje wjace swojich polow 
druhim? Jako přikład mjeno-
waše kanonik dr. Dittrich ně-
hdyšu chorownju maltezow w 
Kamjencu. Kak je to móžno, zo 
podpěruje rusko-prawosławna 
cyrkej samo na jutrownych 
swjatych dnjach w Ukrainje 
krawne bitwy? Čehodla boja 
so křesćenjo, sebjewědomje 
wo swojej wěrje rěčeć? Kak 
měli z dźělenymi a ze znowa 
zmandźelenymi wobchadźeć?

Skeptiski wosta kanonik 
dr. Dittrich při hrožacym zje-
dnoćenju serbskich katol-
skich wosadow po lěće 2025. 
Nazhonjenja z druhich regio-
now Němskeje jeho wuča, zo 
wěriwi potom zwisk k swojej 
wosadźe a z tym tež cyrkwi 
hišće lóšo zhubja. Ale što je 
alternatiwa? Posledni nowo-

měšnik, kiž je ze serbskich 
wosadow Drježdźansko-Miš-
njanskeho biskopstwa wušoł, 
bě před 22 lětami dźensniši 
farar Gabriš Nawka.

Wjackróć wuzběhny kanonik 
dr. Dittrich katolsku serbsku 
Łužicu jako wosebite wuwza-
će a přirunowaše to ze swojej 
něhdyšej wosadu w Mišnu a 
druhdźe w biskopstwje. Tam 
nimaja hižo samo wotydźenja 
Bože mšě z intencijemi. Tam 
njepřińdźe wotydźenja 20 abo 
wjac wosobow do cyrkwje k 
modlenju róžowca. Wulke 
swójbne swjedźenje k prěnje-
mu swjatemu woprawjenju 
abo firmowanju tohorunja ni-
maja. Tola přednošowar war-
nowaše zdobom, zo njeměli 
cyrkwinsku tradiciju hišće 
bóle z folkloru změšeć.

Při wšěch wotewrjenych 
prašenjach njeje kanonik 
dr. Dittrich hosći swojeho 
přednoška zludanych na 
dompuć pósłał. Při kóždej te-
mje měješe wón tež škričku 
nadźije. Tola zawěrno optimi-
stiski najskerje tež nichtó do-
moj šoł njeje.            B. Bělk

Tradicionelny procesion po Radworju

Cyrkwinsku tradiciju hišće bóle z folkloru njeměšeć 
Kanonik dr. Dittrich w Radworju k temje „Je cyrkej dźensa njetrjebawša?“ přednošował

W Radworskej  wosadźe 
swjateje Marije, kralownje 
róžowca, du wěriwi prěnju 
mejsku njedźelu w proce-
sionje wot wosadneje cyrk-
wje na kěrchow. Runje tak 
kaž prěnju njedźelu oktobra, 
měsaca swjateho róžowca, 
njesu při tym družki posta-
wu swjateje Marije. Wose-
bje při rjanym nalětnim wje-
drje, kaž bě to lětsa njedźe-
lu, 1. meje, ma to přewšo 
dostojny wuraz. Zwjazanosć 
wěriwych wosady z jónkrót-
nym herbstwom pokazuje 
so w bohatym wobdźělenju 
na nyšporje. Mócnje klinča 
potom jutrowne a marijan-
ske kěrluše po wsy. Wosebi-
te zapłać Bóh słuša druž-
kam za jich słužbu kaž tež 
maćerjam a hotowańčam za 
wšu prócu, kotraž je z přiho-
tom zwjazana.    B. Handrik

Referent kanonik dr. Bern-
hard Dittrich ze Smochćic

K česći swjateje Marije podachu so wěriwi w procesionje do wsy a na kěrchow.           Foto: BHR

Nazymu 2018 wuprózdnichu 
wosadni faru, zo bychu wšo 
za přetwar přihotowali. Wuru-
mowanje njezwosta bjez 
překwapjenkow. Tak 

nańdźechu w drjewjanym ka-
morje w małej pódlanskej ko-
morce pod třěchu dotal nje-
znate wosadne podłožki. Ně-
kotre pochadźeja ze spočatka 
19. lětstotka, druhe ze spočat-
ka 1930tych lět. 

Wosebita překwapjenka pak 
běše železny trezor, kiž běše w 

kuće pod třěchu schowany. Tre-
zor bě tak ćežki, zo dyrbjachu 

jón štyrjo młodostni z po-
mocu pasow dele njesć 

a při tym po něko-
trych kročelach 

stajnje zaso 
wotstajić. W 

zamku tčeše 
kluč, kiž pak 
njehodźeše so 
wjerćeć. Po 
wšelakich po-
spytach pora-
dźi so kluč wu-
ćahnyć. Tón 
pak běše nała-
many a tuž bě 
jasne, zo móže-
my trezor drje 
jenož z gwał-

tom wočinić. To 
sta so w septembru 2021. 

W nim běchu wšelake liturgi-
ske sudobja, pjenježki, po-
złotk a broša. Dwaj keluchaj 
běštej baroknej, jedyn bóle 
wšědneho razu, tamny z typi-
skimi ornamentami barokne-
ho časa. Wotrowski admini-
strator, farar Měrćin Deleńk, 

spózna na nim hnydom wo-
pon biskopa Jakuba Jana 
Wóskeho. Njemóžachmy 
dotal wuslědźić, hdy a 
kak je keluch do wob-
sydstwa našeje wosady 
dóšoł. Tež wo zhoto-
wjerju kelucha nje-
je ničo znate, 
dokelž nima ke-
luch žadyn woc-
lowy kołk. Po hó-
dnoćenju fachow-
ca njeje keluch wy-
sokeje kwality a je 
přez wopačne restaw-
rowanje trochu wob-
škodźeny. Tola za Wo-
trowsku wosadu ma 
wón wězo wysoku 
ideelnu hó dno-
tu. Z tym ma-
my tule dal-
šu drohoćin-
ku, ko t raž 
dopomina na 
załožerja wosady. 

Dalša zajimawostka z trezora 
je ciborij z łaćonskim napisom 
na nóžce, kiž rěka přełožene: 
„Wotrowskej cyrkwi darjeny 

wot Marje Bjaršec 1886.“ Ma-
rja Bjaršec, dźowka kublerja 

Jakuba Bjarša z Miłoćic, 
běše fararja Jakuba Herr-
mannowa hospoza. Wón 
nawjedowaše wosadu 

wot 1869 do 1910. 
Wona zemrě 1889 

w starobje 59 lět. 
Darjeny keluch 
da farar Mikławš 

Just (1930–1940 
a 1945–1964) w 

lěće 1931 wot firmy 
J. Hoeptnera & Comp. 

w Breslauwje na cibo-
rij přetworić. K tomu 
stwo richu nowu cup-

pu (šalu) a wěko, wšo z 
pozłoćaneho slěb-

ra. Na wosebi-
tej wustajeńcy 

we wobłuku 
wosa dneho 
swjedźenja 

wot štwórtka 
do njedźele, 23. do 26. 

junija, móža sej zajimcy mjez 
druhim tute liturgiske sudo-
bja wobhladać.

Anja Pohončowa

Překwapjenka w trezorje
250 lět Wotrowska wosada (2)

Při rjanym słónčnym wjedrje 
smy we Wotrowje njedźelu, 
1. meje, róžownik witali. Na 
wječornym nyšporje je proce-
sion z cyrkwje na Lipicu wote-

šoł, modlo so po puću litaniju 
ke wšěm swjatym. Tež dźěći 
su mócnje sobu spěwali. Ka-
płan dr. Jens Bu liš a farar To-
masz Dawi dow ski nas w mo-

dlenju přewodźeštaj. Pomnik 
z postawu swjateje Marije z 
Jězusdźěćatkom bě dostojnje 
pyšeny. Za to słuša Bryckec 
swójbje dźak. 

W procesionje z Wotrowa na Lipicu
Farar Dawidowski powědaše 
w prědowanju wo tym, kak bu 
duchowny k ćežko choremu 
čłowjekej wołany, zo by jemu 
sakrament žałbowanja cho-
rych spožčił. Mandźelska 
choreho poprosy duchowne-
ho, zo bychu so zhromadnje 
swjaty róžowc z próstwu wo 
wustrowjenje choreho modlili. 
Nazajtra poprosy syn choreho 
muža wospjet duchowneho 
do domu. Wón zwěsći, zo bě 
so chory wustrowił. Farar Da-
wi dowski pozbudźi nas při-
tomnych, zo bychmy so mo-
dlili a Jězusej so dowěrjeli. 

Wuspěwachmy litaniju k če-
sći swjateho Józefa dźěłaće-
rja a kěrluš „Nět meja na zele-
ni“, kotryž so po honach a 
po lach znošowaše. Loretsku 
li taniju spěwajo podachmy so 
wróćo do Wotrowa. Zapłać 
Bóh wšěm, kotřiž su so zhro-
madnje modlili a spěwali.

Monika Škodźina
Při pomniku z postawu maćerje Božeje z Jězusdźěćatkom pod Lipicu modlachu so wěriwi 
litaniju k swjatemu Józefej dźěłaćerjej.                  Foto:  A. Bryccyna (1), rl (2)

lěto putniske kemše swjeća. 
Druhdy je sej wón k tutomu ter-
minej tam z kolesom dojěł.

Zetkanja po puću
Daniel Vacek, kotryž je hewak 
jako mějićel taksijoweho pře-
dewzaća bóle na awta wusmě-
rjeny, z kotrymiž mjez druhim 
kóždy tydźeń Katolski Posoł z 
ćišćernje na fary zwozy, zwaži 
so lětsa 
na pěše 
putn iko -
wanje do 
Stromko-
vic – a to 
wšón čas 
w  b ě ł e j 
košli. „W 
č ě s k i c h 
horach je 
žona mje 
takle hić 
widźo po-
zastała a so dźiwajo rjekła, zo 
njeje hišće ženje někoho w bě-
łej košli po horach pućować 
wuhladała.“ Hižo prěni dźeń, 
jako rano w Serbskich Pazli-
cach woteńdźe a na Chrósćicy, 
Baćoń, Budyšin dale do Lubija 

Mała 
kapałka

„Wonu staru 
ka pałku sym 
zna ł,  přetož 
nětčiša, toho-
runja drjewjana 
kapałka, bu ha-
kle w lěće 2007 
natwarjena a 
wot b iskopa 
poswjećena“, 
powěda Daniel 
Vacek. „Nutřka 
maja wołtar. Za 
kemše 1. meju 
staja jón won. 
Wšako je w njej 
jeno za jara 
m a ł o  l u d ź i 
městna. Lětsa 
b ě c h m y  n a 
kemšach ně-
hdźe 150 putni-
kow. Znajmjeń-

ša posledni kónc do lěsa hač 
ke kapałce dyrbja wšak wšitcy 
běžeć, dokelž wjedźe ke ka-
pałce jeno wuski lěsny puć“, 
doda serbski putnik. 

Tež 15. awgusta respektiw-
nje njedźelu po tym tam kóžde 

„Wot prosteje kapałki blisko 
Stromkovic w Krkonošach a 
woneho městna w lěsu sym 
zahorjeny“, rjekny Daniel Va-
cek, po tym zo je so wottam 
zaso domoj nawróćił. To nje-
dopokaza z tym, zo je w za-
šłych něhdźe 20 lětach hižo 
wjace hač 25 razow městno w 
sewjernych Čechach wopytał, 
ale zo je so tam zwjetša 
30. apryla wot doma z kole-
som na dołhu turu do hór po-
dał, jeničce druhdy z awtom. 
„Wot politiskeho přewróta 
swjeća tam zaso stajnje 
1. meju popołdnju Božu mšu. 
Na njej sym so zašłe lěta pře-
co wobdźělił.“ Lětsa wšak je so 
tam prěni raz pěši podał. 
Štwórtk, 28. apryla, rano krót-
ko po pjećich je so w Serb-
skich Pazlicach na 130 kilome-
trow dołhu čaru nastajił a tam 
njedźelu, 1. meje, doběžał.

Pradźěd
„Mój pradźěd Antonín Vacek, 
kotryž běše 1904 jako młynk 
a pjekar do Kukowa přišoł, po-
chadźeše ze wsy Jestřabi. To 
je štyri kilometry wot Strom-
kovic zdalene. Jako chcych 
tam před wjace hač dwaceći 
lětami runje 1. meje znateho 
wopytać, njeběše wón do-
ma. Jeho susodka mi rjekny, 
zo je na putniskich kemšach 
w Stromkovicach. Na tym 
dnju běše za mnje přepoz-
dźe, so tam podać“, rozłoži 
Daniel Vacek. To pak běše 
za njeho nastork, so z měst-
nom zaběrać. 

Wustrowjena
Prěnjotna drjewjana kapałka 
bu w 19. lětstotku jako dźak 
za wustrowjenje wot slepo-
sće postajena. K tomu dóń-
dźe 1863, jako sej slepa žo-
na na poručenje swjateje 
Marije swojej woči z wodu ze 
žórła wumy, kotraž ćeče w 
lěsu, hdźež steji mjeztym ka-
pałka. K marijanskim swje-
dźenjam podawachu so lu-
dźo  z wokolnych wosadow 
na tute městno. W Druhej 
swětowej wójnje bu to wob-

Městno z drjewjanej kapałku wosrjedź lěsa 
Po mnohich wopytach z kolesom so serbski putnik na městno w sewjernej Čě

Z wodu ze žórleška, před kotrymž steji mjez-
tym kapałku, je slepa žona 1863 woči sej wu-
mywši zaso widźała.

Daniel Vacek, wu-
čerpany, ale zbo-
žowny

mjezowane a pozdźišo zaka-
zane. Blisko kapałki je w lěsu 
křižowy puć. Jednotliwe sta-
cije su z drjewa rězbowane 
reliefy. Prěnjotnje běchu na 
štomach připrawjene, nětko 
na žerdźach.

Kemšerjo zabjeru městno na skłoninje před kapałku. Fota: D. Vacek (3), pr (1)

Francoska rjadnica Andrea Randon (118) je nětko najstarši čło-
wjek na swěće. Japanske zarjady wobkrućichu kónc apryla, zo 
je 119lětna Kane Tanaka 19. apryla zemrěła, kotraž běše do 
toho najstarša žona swěta z wobkrućenej starobu.

Sotra Andrea je žiwa w domje za seniorow w Toulonje při 
Srjedźnym morju a přetra w ja-
nuarje 2021 koronowu infekciju. 
Hižo wot oktobra 2017 je wona 
najstarša žiwa Francozowka, 
wot junija 2019 najstarša Euro-
pjanka. Wona narodźi so 11. fe-
bruara 1904. Mjeztym je dźe-
sać bamžow dožiwiła. Hakle 
jako 19lětna da so wona 1923 
wukřćić. 1944 zastupi do rjadu 
wincentinkow. Wona, kotraž je 
woslepiła a na chorobny stoł 
putana, njeskorži swójskich 

brachow dla, ale wosebje, „zo njezamóža ludźo w přezjednosći 
žiwi być“. Jeje sotra – dwójnik – běše 2018 zemrěła.         KP/kna

Projekt „SachsenSofa“ Katols-
keje akademije Drježdźan sko-
Mišnjanskeho biskopstwa je 
jako towaršnostnopolitiske 
znamjo a ze swojej wysokej 
tematiskej mnohotnosću jury 
přeswědčił, wuchadźa z infor-
macije Drježdźansko-Miš-
njanskeho biskopstwa. Wón 
dóstanje druhe městno myta 
Němskeho zjězda katolikow. 
„SachsenSofa“ skića wot 
2019 forumy za towaršnostny 
dialog. Při tym wobroća so 
cyle wědomje na regiony zbo-
ka metropolow k ludźom na 
wsach. Tak stejachu na při-
kład prezident zwjazkoweho 
sejma Wolfgang Schäuble, 

něhdyša zwjazkowa minister-
ka Barbara Hendricks, šefre-
daktor ZDF Peter Frey – wón 
poby w meji 2019 w Smochći-
cach –, sakski ministerski pre-
zident Michael Kretschmer a 
mnozy dalši prominentni k 
aktualnym diskusijam k dispo-
ziciji, a to runje na wsach z 
jasnje mjenje hač 5.000 wo-
bydlerjemi. Jury počesći pro-
jekt z druhim městnom, štož 
wona  pjatk, 29. apryla, w 
Stutt garće wozjewi. Myto je z 
2.000 eurami dotěrowane. 
Přichodny zjězd katolikow 
wotměje so wot srjedy do nje-
dźele, 25. do 29. meje, w 
Stutt garće.    KP

Rjadnica najstarši čłowjek

„SachsenSofa“ počesćeny

Vatikan: Kardinal pjenjezy wudać směłspožča nowe mocy
ěskej prěni raz pěši podał

běžeše, je mjez druhim w Bu-
kecach krótku přestawku za-
połožił. „Tam mi starši muž 
wjele ze swojeho žiwjenje po-
wědaše. To bě přewšo zajima-
we. Ale dyrbjach tola dale.“ 
Wšako chcyše na tym dnju po 
40 kilometrach sčasom pensiju 
w Lubiju docpěć. 

Mócne wužadanje
Hdyž běše prěni dźeń wjace 
hač dwanaće hodźin nóžkował, 
běchu to pjatk a sobotu, 29. a 
30. apryla, najprjedy do Fryd-
landa 40 kilometrow a potom 
nazajtra do Harachova 30 kilo-

Lěta 2007 nowa natwarjena kapałka w Stromkovicach

metrow, stajnje 14 hodźin. 
„Hačrunjež běše čara krótša, 
mje pućowanje po horach móc-
nje wužadaše. K tomu ležeše 
hišće stary sněh, do kotrehož 
přeco zaso trochu zapadnych. 
To njerěkaše za mnje jeno wjet-
še ćělne napinanje, ale tež, zo 
běchu moje črije přemokane. A 
to běše chětro njepřijomne. Tež 
poslednje dwaceći kilometrow 
z Harachova do Stromkovic 

njeběše žane mědlizanje, mjez 
druhim wospjet sněha dla“, po-
wěda putnik.

Nowe mocy
Ale wša próca je so za Daniela 
Vaceka wudaniła, hdyž je swo-
je lubowane městno zaso do-
cpěł, na kotrymž so derje čuje, 
kotrež jeho kóžde lěto znowa 
přićahuje a jemu nowe mocy 
spožča. Za přihot Božeje mšě 
w lěsu měješe hišće telko mo-
cow, zo je tamnišemu wosa-
dnemu fararjej Ivej Kvapilej 
samo hišće popomhać móhł. 
„W zašłych lětach smědźach 

raz čitanje w čěskej rěči před-
njesć“, doda serbski putnik. „Z 
kemšemi pak njeje tam kónc. 
Po tym zwostanu wšitcy k ho-
sćinje. Kóždy to, štož je sobu 
přinjesł, z druhimi dźěli. Blido 
běše jara bohaće kryte.“ 

Domoj wšak Daniel Vacek 
hižo běžał njeje. „Moja mać je 
mje z awtom wotewzała, tak 
zo běch njedźelu wječor zaso 
doma.“       R. Ledźbor

Vatikan ma płaćenja Kölnske-
ho kardinala Rainera Marije 
Woelkija za posudźowarjow a 
komunikaciskich poradźowa-
rjow za prawe. Při społnomóc-
njenju fachowcow w zwisku z 
předźěłanjom znjewužiwanja 
njejstaj kardinal Woelki a jeho 
generalny wikar Markus Hof-
mann cyrkwinske prawo zrani-
łoj, wuchadźa z lista na njeho, 
kotryž je prefekt romskeje bis-
kopskeje kongregacije, kardi-
nal Marc Ouellet podpisał. „Po 
dokładnym studowanju“ bu 
hamtsce zwě sćene, zo njedyr-
bjachu při rozsudźe za wuži-
wanje 2,8 milionow eurow z 
tak mjenowaneho fondsa BB 

gremije arcybiskopstwa wob-
dźělene być. Nowinarjam do-
wolichu wutoru, 3. meje, do-
hlad do lista.

Přechodny nawoda Kölnske-
je arcydiecezy, swjećacy bis-
kop Rolf Steinhäuser, daše w 
času, jako kardinal Woelki wot 
oktobra do spočatka měrca 
swoje zastojnstwo njewukonje-
še, rozdawanje nadawkow wot 
dweju ekspertow na polu cyr-
kwinskeho prawa přepruwo-
wać. Tehdy wobsteješe pod-
hlad, zo njeběštej zamóženska 
rada a tachantski kapitl do wu-
daća pjenjez wotpowědnje 
prawidłam cyrkwinskeho pra-
wa zapřijatej.             KP/kna

„Boha chwalmy, stari, młodźi, doniž žiwi smy!“
Pěskečanska kapała 30 lět

Njebjelčanski wosadny farar 
Michał Nawka a jeho předcha-
dnikaj farar Michał Brězan kaž 
tež farar Beno Jakubaš swjeća-
chu na 30. róčnicy poswjećenja 
Pěskečanskeje kapałki njedźe-
lu, 1. meje, w njej zhromadnje 
Božu mšu z mnoho kemšerje-
mi. Cyrkwinski chór kemše 
wobrubi, na kotrychž na zašłe 
tři lětdźesatki spominachmy. 
Tuž pućowachu moje mysle 
často wróćo do dźěćatstwa.

Dźědowy Boži narodk
Někotre dopomnjenki ze za-
žneho dźěćatstwa su mi hač do 
dźensnišeho drohotny pokład. 
Tak móžu so derje na našeho 
njeboh dźěda w jeho lubowanej 
dźěłarni dopominać. Mam do-
kładnje před wočomaj, kak je z 
wulkej wutrajnosću a prócu 
Boži narodk za wjesnu kapałku 
twarił. Hišće dźensa powědam 
jeho prawnučkam z hordosću 
wo jeho sobuskutkowanju.

Cyła wjes na nohach
Tež na najwšelakoriše dźěła 
dokoławokoło twara Božeho 
domčka móžu so dopominać. 
Cyła wjes, tak so mi tehdy zda-
še, běše na nohach. Hižo jako 
dźěćo začuwach twar wo-
srjedź wsy jako iniciatiwu wo-
bydlerjow w dobrej zhroma-
dnosći z hłownym organizato-
rom fararjom Michałom Brěza-
nom. Pěskečenjo pomhachu, 
hdźežkuli běše pomoc trěbna.

Šěroke přihłosowanje
Jich přeće, měć swójsku kapał-
ku, wobsteješe hižo wjele lět do 
toho, ale w NDRskim času nje-
běše twar dowoleny. Po politi-
skim přewróće so situacija změ-
ni, tak zo farar Brězan twar Bo-
žeho domčka znowa nastorči. 
Namjet nańdźe w Pěskecach 
šěroke přihłosowanje. Tehdy 
wopytachu wjesnjenjo njedźel-
nu Božu mšu přewažnje w Ró-
žeńčanskej cyrkwi. Róžant 
běše cyle jednorje pěši abo z 
kolesom spěšnišo hač wosadna 
wjes Njebjelčicy docpějomny a 
tamniša putniska cyrkej jara 

Lětsa běše tomu 30 lět, zo poswjećichu w Pěskecach wjesnu kapałku. Božu mšu k tutej róčnicy 
swjećachu fararjo Beno Jakubaš, Michał Nawka kaž tež Michał Brězan (wotlěwa).             Foto: SD

woblubowana. Farar Brězan 
měješe nadźiju, zo z twarom 
tuteje kapałki Pěskečanow syl-
nišo do wosadneje cyrkwje 
zwabi a zwisk skrući. To so jemu 
z wulkim wuspěchom poradźi.

Poswjećenje
Radostny běše to dźeń, jako 
so 1. meje 1992 naša kapałka 
wot tehdyšeho Drježdźansko-
Mišnjanskeho biskopa Joachi-
ma Reinelta na patronat swja-
teho Bosćana poswjeći. Kan-
tor, zwóńk, ministranća a lek-
torojo přewzachu wot tutoho 
dnja wotpowědne nadawki. 

Tři lětdźesatki
30 lět Pěskečanska kapałka, 
to woznamjenja za našu wjes 
30 lět Boža mša, a to kóždy 
štwórtk w 19.00 hodź. a 30 lět 
zhromadne modlenje róžowca 
a modlenje na pustych wječo-
rach za zemrětych wjesnja-
now. 30 lět tale kapałka, to 
woznamjenja tohorunja Bože 
mšě k slěbornym, złotym a 

dia mantnym kwasnym jubile-
jam wjesnjanow, haj, to rěka 
we wjeselu a zrudobje zhroma-
dnje so modlić, zhromadnje 
Boha chwalić a prosyć. To wši-
tko pak njeby bjez pomocni-
kow móžne było, kiž wšelake 
cyrkwinske słužby wukonjeja.

Wažne wosobiny
Kruty stołp cyrkwički běše Jan 
Matka, kiž je so we wšitkich 
naležnosćach wo kapałku, 
swjedźenje, zwonjenje zwo-
now a wuhotowanje Božich 
mšow starał. Tež Jan Smoła je 
tajki wažny stołp, kiž je wot 

wšeho spočatka hač do dźens-
nišeho dnja kantor kapałki. 
Wjele lět je Annerosa Hašcyna 
tydźensce kapałku z kwětkami 
ze swojeje krasneje zahrody 
debiła a so kaž wjele dalšich 
žonow při rjedźenju domčka 
wobdźěliła. Tutón nadawk je 
pozdźišo Borbora Maccyna 
přewzała a jón dźensa hišće 
wukonja. 18 lět wukonješe 
naša wowka, Marija Lipičowa, 

zastojnstwo zwóńka, doniž je 
so tuta słužba w lěće 2010 do 
młódšich rukow přepodała. 
Mjeztym stara so Achim Matka 
hižo 12 lět dołho wo bjezpo-
ročny wotběh Božich słužbow, 
wo porjadk a wo wuhotowanje 
cyrkwinskich wjerškow. 

Nowa generacija
Mnozy dobroćeljo a twarcy 
kapałki su hižo zemrěli, ale 
krok po kroku přewozmu nět-
ko tež młódši zamołwitosć. 
2021 je Patrick Šołta z mnohi-
mi sobuskutkowacymi won-
kowny napohlad z kwětkacej 

pychu porjeńšił a so nětko 
prawidłownje wo čistotu stara. 
Tež tu ma přeco dobrowól-
nych pomocnikow. 

Tehdy kaž dźensa přinošuje 
naša kapałka k zhromadnosći 
mjez generacijemi. „Boha 
chwalmy, stari, młodźi, doniž 
žiwi smy“, steji jako hesło derje 
čitajomne we wołtarnišću. Tak 
njech nadal wostanje.

Silvia Domšowa

Na „Samaritana našich dnjow“ 
skedźbni Ralbičanski farar, 
kanonik Šćěpan Delan, bike-
row, kotřiž běchu třeću ju-
trownu njedźelu, 1. meje, do 
wosadneje cyrkwje w Dela-

nach k nyšporu přišli, a to 
mjeztym 18. raz. Po wozje-
wjenju ewangelija wo miłosći-
wym Samaritanje dopomni 
farar na muža, kotryž je w 
1980tych lětach blisko Ros-

sendorfa w lěsu žiwy był. Wo 
nim so powědaše, tak prědar 
dale, zo běše tam hładkosće 
dla při ćežkim njezbožu wšu 
swoju swójbu zhubił a zo je so 
po tym tam zaměstnił. Ručež 

Tule njedźelu, 8. meje, dožiwi 
dr. Irena Šěrakowa swoje 
80. narodniny. K spožčenju 
sakskeho statneho Myta Zejle-
rja 16. septembra 2016 w Ka-
mjenskej cyrkwi swjateje Hany 
hódnoćeše lawdatorka Marka 
Maćijowa, tehdyša jednaćelka 
Budyskeho Ludoweho nakład-
nistwa Domowina, jeje žiwje-
nje a skutkowanje (Katolski 
Posoł wo tym wobšěrnje roz-
prawješe). Jako bywšemu re-
daktorej Katol skeho Posoła bě 
so mi dwě lěće prjedy samsne 
myto spožčiło. Štó z naju ma 
wjetše zasłužby za hajenje a 
nałožowanje serbskeje rěče, 
je ćežko rjec. Znajmjeńša su 
rozdźělne. Štož so jednym 
jako maćernorěčnym „do ko-
lebki połoži“, je sej jubilarka 
dr. Irena Šěrakowa nadźěłać 
měła. Jeje mać bě Němka a 

nan Albert Wawrik wojak w 
Druhej swětowej wójnje, ko-
tryž so hakle 1947 z jatby do 
hižo chětro přeněmčeneho 
ewangelskeho Zahorja pola 
Budestec wróći. Nětčiša jubi-
larka wotrosće w ewangelskej 
konfesiji. 

Rodźena 1942 wopyta wona 
šule w Drježdźanach, hdźež 
tež abituru złoži. A tola bě nan 
ju dosć w serbšćinje wuku-
błał, zo móžeše w Lipsku stu-
dij slawistiki a sorabistiki na-
stupić. Tu so w swojich rěč-
nych kmanosćach dale wu-
kmani. Jako wědomostna rě-
čespytnica w Budyšinje mó-
žeše bórze maćernorěčnym 
Serbam z přikładom być. Jako 
tajku smy sej ju w redakciji Ka-
tolskeho Posoła wažili a ča-
sćišo wo jeje fachowu pomoc 
prosyli. Jeje wěcywustojnosć, 

Skromna, ponižna, spokojna a dźakowna
Dr. Irena Šěrakowa 80 lět

Wobhladniwje so na dróze zadźeržeć
18. raz požohnowanje bikerow w Ralbicach

bě nachilena dróha hładka, 
nasypa wón pěsk, zo njeby 
nichtó znjezbožił. Nimo toho 
poruči farar bikeram, zo měli 
so wobhladniwje na dróze za-
dźeržeć. Z pomocu stawizny 
rozłoži, zo měli tež druhemu 
předjězbu poskićić, zo njeby 
k zwadźe a skónčnje k haće-
nju wobeju wobdźělnikow na 
dróze přišło.

W próstwach modlachu so 
bikerojo mjez druhim za tych, 
kotřiž jězdźidła twarja abo so 
wo wěstotu na dróze staraja. 
M łodźinska šola nyšpor 
hudźbnje wobrubi.  

Po sakramentalnym požoh-
nowanju poda so kanonik De-
lan z bikerami před Boži dom, 
hdźež něhdźe 145 jězdźidłow 
steješe. Tam wón jich a jěz-
dźidła požohnowa a je jednot-
liwje wokrjepi. Wšitcy pomo-
dlichu so zhromadnje „Wótče-
naš puća“. 

Naslědny wulět wjedźeše ko-
lonu motorskich na Biskopicy 
do Stołpina a zaso wróćo. W 
Nižej Wsy dachu zhroma dne 
popołdnjo wuklinčeć.      rl

Něhdźe 145 bikerow ze swojimi jězdźidłami přijimaše před Ralbičanskej cyrkwju žohnowa-
nje fararja Šćěpana Delana.            Foće: rl

zwjazanu z přijomnymi cha-
rak ternymi kajkosćemi, smy w 
małym kruhu při rěčnym pře-
hladanju Swjateho pisma za 
nowowudaće w jednym 
zwjazku lěta 2006 dźakownje 
nazhonili.

Jako konwertitka wot ewan-

gelskeho do katolskeho wěry-
wuznaća je mi naša dźensniša 
jubilarka ze swojim wujedna-
wacym wašnjom tohorunja w 
dobrym pomjatku. Jako tajku ju 
mnozy znaja, bydlacu ze swój-
bu něhdy w Časecach a nětko 
hižo dołho w tak mjenowanej 
Jaworskej mlokarni na južnej 
kromje Pančic-Kukowa w smě-
rje do Wotrowa. Tam w jeje by-
dlenju smy na Swjatym pismje 
zhromadnje dźěłali. Tam je tež 
dźensa žiwa w dobrym susod-
stwje. Po tym zo je ju před lěta-
mi Boža ručka zajała, je tola 
časćišo ze swojim rolatorom 
po puću. Skromnosć, poni-
žnosć, spokojnosć a dźakow-
nosć su jeje wulke počinki. 
Zapłać Bóh jej za tute wupru-
dźenje a Bóh dał na mnohe 
lěta w dobrej strowoće! 

Gerat Wornar

Jubilarka dr. Irena Šěrakowa na 
počesćenju z Mytom Zejlerja

Zhromadnosć, participacija, mision
Sakrament swjateho firmowanja přijimali

čisło 408 8. meje 2022

W Kulowskej wosadnej cyrkwi 
Marije donjebjeswzaća je naš 
biskop Wolfgang Ipolt njedźelu, 
1. meje, 51 młodych wosobow 
firmował. Mjez nimi běchmy 14 
młodostnych serbskeho dźěla 
wosady.

Wot zašłeho lěta je Kulowski 
serbski duchowny, farar Gabriš 
Nawka, nas intensiwnje na tutón 
wosebity dźeń přihotował. Pra-
widłownje zetkawachmy so k 
firmowanskej wučbje. Na njej so 
na wšelakore wašnje ze swojim 
wěrywuznaćom rozestajachmy, 
a to we wěcownych rozmoł-
wach, čiłych diskusijach a w ći-
chim rozmyslowanju. 

Zhromadny kónc tydźenja 
wšitkich firmujomnych w Ko-
pańcach (Neuhausen) blisko 
Choćebuza skrući našu zhroma-
dnosć wosadneje młodźiny a 
skići nam móžnosć našeho bis-
kopa Wolfganga Ipolta woso-
binsce zeznać.

Na swjatočnej firmowanskej 

Božej mši nam biskop w prědo-
wanju nazornje a jadriwje na za-
kładźe třoch hesłow wujasni, kak 
začuwamy, zo Swjaty Duch w nas 
skutkuje. Prěnje hesło „zhroma-
dnosć“ dožiwjamy w swójbach a 
we wosadźe. Tu smy zakótwjeni, 
kubłani a wjedźeni. Druhe hesło 
„participacija“, podźěl měć, do-
žiwjamy w swojim zadźerženju a 
skutkowanju, kotrež mamy wě-
domje zamołwjeć. Třeće hesło 
„mision“ žada sej wot nas zmuži-
tosć a sebjewědomje, zo bychmy 
radosć a dowěru do Swjateho 
Ducha rozšěrjeli.

Dźakujemy so wutrobnje 
wšěm, kotřiž su nas při přihoće 
na přijeće sakramenta swjateho 
firmowanja přewodźeli a nam 
swjedźeń tak swjatočnje wuho-
towali. Wosebje dźak tež mło-
dźinskej kapale, kotraž je Božu 
mšu a dźakny nyšpor hudźbnje 
ze zapalom a zahoritosću wob-
rubiła.        w mjenje firmowanych

Viktor Belkot 

Nalěćo módre
„Stań a dźi! Stań a dźi!“ 
ptački z módroh wołaja, 
fifola a žižola
z rynku klučow w křidłomaj
za wšě durčka potajne 
na zemi a na njebju ...

Zastań, zastań, čłowječe, 
hdys a hdys kusk po puću 
a słuchaj mjelčo do sebje, 
kak ći klučik ptačatka 
wosrjedź swojoh spěwanja
twoje durčka wotamka.

Nět słuchaj, poskaj woměrje,
měr ći wuši žałbuje, 
zo słyšiš naraz mólčkosće,
haj, samo zemju słyšiš dychać
a mysle swoje spěchać.

Beno Budar

Mjez serbskimi firmujomnymi běše tež pjeć družkow.  Foto: T. Kellermann

Prěnjowoprawjenske dźěći wobrubichu Božu mšu ze swójskimaj spěwomaj.           Foto: pr

Předsydstwo Towarstwa Cyrila a Me toda z.t. 
(TCM) pře pro šu je wšitkich čłonow to war-
stwa, čło now sekcijow a kor po racijow kaž 
tež za ji mo wa nych hosći na swoju hłow nu 
a zdobom wólbnu zhro ma dźi znu pjatk, 

13. meje, do Chró sćic. Za počnjemy 
w 19.00 hodź. z Bo žej mšu w cyr kwi. Při zam -

knje so zhro ma dźi zna na farje. Slědo wa cy dnjowy porjad je 
předwidźa  ny:

1. zahajenje
2. wólba nawody zhromadźizny
3. rozprawa předsydstwa 
4. rozprawy korporacijow a sekcijow
5. fi nancna rozprawa TCM a Katolskeho Posoła
6. rozprawa rewizijneje komisije
7. diskusija a schwalenje rozprawow
8.  wólby noweho předsydstwa
9. zakónčenje / modlitwa

Jurij Špitank, předsyda TCM

Do a po hłownej zhromadźiznje změja čłonojo składnosć, swój 
lětny přinošk we wysokosći pjeć eurow zapłaćić.

Hłowna a wólbna zhromadźizna TCM

„Přeju Wam z cyłeje wutroby, 
zo by was a nas jutrowna wě ra 
rozwjeseliła. We wokomiku 
bolosćow trjebamy tutu syl-
nosć wothorjeka. Swět je dźě 
połny bolosćow, tehdy a dźen-
sa“, praji farar Josef Trunk we 

widejowym posel stwje křiže-
rjam we Łužicy. Měšnik pocha-
dźa z Freiburgskeje diecezy  a 
skutkuje nimale 30 lět w Ukra-
inje. Zasadźeny je w Pawše-
nje, cyle na zapadźe kraja ně-
hdźe we wysokosći hranicy 
mjez Słowak skej a Madźar-

skej, hdźež po jeho wuprajenju 
hišće měr knježi, „ale nimaš za 
to žaneje garantije“. 

Farar Trunk přispomni, zo je 
so tuchwilu za cyłe čłowje-
stwo wšitko přeměniło. „Ale 
we wokomiku zrowastanjenja 
změni so ból do wjesela, ćma 
do swětła, złósć do dobroty, 
hrěch do hnady, hida do lubo-
sće, smjerć do žiwjenja, 
sprawnosć do triumfa bójske-
je smilnosće. Tole je móc na-
šeje jutrowneje wěry.“

Serbski žurnalist Danko 
Han drik bě z fararjom Trun-
kom zwisk nawjazał a jeho 
skónčnje wo postrow křiže-
rjam poprosył. Nimale sydom 
mjeńšin trajacy widejo w něm-
skej rěči je pod www.posol.de 
wozjewjeny.   KP

Postrow duchowneho z Ukrainy 
serbskim křižerjam

W Baćońskej wosadźe přistu-
pichu na prěnim dnju róžowni-
ka, třeću jutrownu njedźelu, tři 
holcy a dźewjeć hólcow prěni 
raz k blidu Božemu. Po dołhich 
a intensiwnych přihotach přez 
fararja Gerata Wornarja a dwě 
angažowanej maćeri móžach-
my na přewšo krasnej słónčnej 
njedźeli tutón wosebity swje-
dźeń z našimi dźěćimi, swójb-
nymi a přećelemi woswjećić. 
Cyrkej bě še rjenje wupyšena. 
Organist Tomaš Žur z Berlina, 
rodźeny Baćonjan, nam kras-
nje na pišćelach zahra. Prěnjo-
woprawjenske dźěći a jich 
starši za njesechu swójskej 
spěwaj z přewodom na gitarje. 
Holcy, maćerje a kmótry přiń-
dźechu w serbskej narodnej 
drasće. Tež instrumentalny 
kruch na pišćałkomaj a na pi-
šćelach k čestnej atmosferje 
přinošowaše.

W swojim prědowanju farar 
Wornar dźěćom wo młodych a 
čerstwych kćenjach wišniny 
powědaše. Prěnjowoprawjen-
ske dźěći zdadźa so na swojim 
młodym puću z Jězusom być 
kaž tute pupki a kćenja wišni-
ny. Njech nadeńdu wone Jězu-

Kaž pupki a kćenja wišniny 
Dwanaće serbskich a němskich dźěći w Baćonju prěni raz k blidu Božemu šli

sa stajnje zaso znowa jako 
swojeho přećela, přewodźerja, 
tróštowarja a swójskeho pře-
wodnika. 

Škoda, zo běše Boža mša 
kaž tež marijanski nyšpor 
hłownje w němskej rěči, wšako 
mamy tajke krasne serbske 

kěrluše, marijanske kaž tež ju-
trowne. Wěm, zo je to chětro 
wužadace, dwurěčnosć žiwje 
přesadźić a wšitkich spokojić. 
Ale někotryžkuli Němc, nic 
jeno w Baćońskej wosadźe, 
serbske kěrluše derje wob-
knježi.

Njech zwostanje nam wšitkim 
tutón přewšo rjany a wjesoły 
dźeń dołho we wutrobje a w 
duši. Njech spožči nam mo cy, 
nadźiju a dowěru, stajnje zno-
wa so wědomje za puć z Jězu-
som rozsudźić.

Bernada Bulankowa

Katolski Posoł
Časopis katolskich Serbow
Wudawaćel: 
Towarstwo Cyrila a Metoda z.t., 
Póstowe naměsto 2, 02625 Budyšin 
Katolski Posoł spěchujetej Załožba za serbski 
lud, kotraž dóstawa lětnje přiražki z daw ko-
wych srědkow na zakładźe ho spodarskich 
pla now, wobzamknjenych wot Zwjazkoweho 
sejma, Kraj neho sejma Bra ni borskeje a Sak-
skeho krajneho sejma, a Drjež dźan sko-Miš-
njanske biskopstwo.
Šefredaktor: farar Michał Anders
Adresa redakcije a rozšěrjenja: 
Póstowe naměsto 2 / Postplatz 2
02625 Budyšin / Bautzen 
telefon: (0 35 91) 550 212 
telefax: (0 35 91) 680 840 89
e-mail: Katolski@Posol.de
internet: www.posol.de
Postvertriebsnummer: F 8485
Lětny abonement płaći: 
27 eurow, z póstom 54 eurow.
Konto: TCM-Katolski Posoł
IBAN: DE56 7509 0300 0208 2823 66
BIC: GENO DEF 1M 05
banka: LIGA Dresden 
Ćišć: Druckhaus Scholz GmbH, Wojerecy
Štóž w nastawkach swoje měnjenje za-
stu  puje, ma je ze swojim mjenom pod pi-
sać. Přinoški njekryja so stajnje z mě nje-
njom redakcije.

Hdyž zhubi 

čłowjek kmanosć 

so dźiwać, 

njezamóže wón 

swjatu Mariju 

zrozumić.
bamž Franciskus

Pokiwy 
Wusyłanje
Božeje mšě
Serbskorěčnu Božu mšu 
móža wěriwi tutu njedźelu, 
8. meje, w 9 hodź. z Chró sćic 
jako live stream sćěhować. 
Link na nju je w in  ter neće 
pod www.posol.de a na 
wosa dnej stronje podaty.

Łužica pomha Ukrainje
Towarstwo Cyrila a Metoda z.t. 
(TCM) hromadźi ze swojej akciju 
„Łužica pomha“ dale pjenje žne 
dary za ukrainskich ćěkancow w 
Pólskej, kotrež dóstanje Caritas 
w Ełku. Jeje direktor a dołholětny 
partner TCM, prelat dr. Dariusz 
Kruczyński, je zwuraznił, zo 
pomhaja jim najbóle pjenježne 
dary. Trěbne twory za ćěkancow 
tam kupja. Wot měrca je TCM 
Cariće w Ełku 37.000 eurow 
přepokazało. Štóž chcył doma-
pytanu ludnosć podpěrać, njech 
přepokaza pjenjezy na konto: 
Cyrill-Methodius-Verein e.V., 
IBAN: DE  65 7509 0300 0008 
2823 66, hesło: „Ukraina“. Štóž 
sej darowansku kwitowanku 
přeje, měł swoju adresu podać. 
Za dotalne dary wustaja so kwi-
towanki hač do kónca meje.

Wo spiritualiće oblatow
W rjedźe cyklusa čitanjow k spiri-
tualiće rjadniskich zhromadźen-
stwow Filozofi  sko-teologiskeje 
wysokeje šule w Münsteru před-
nošuje póndźelu, 9. meje, 
w 19.30 hodź. w Serbach znaty 
oblatski pater dr. Thomas Klo-
sterkamp. Přednošk wusyła so 
přez youtubowy kanal Mün ster-
skeje wysokeje šule. Link je pod 
www.posol.de podaty.

Nalětni koncert 
na klóšterskej zahrodźe
Wšitkich zajimcow zbliska 
a zdaloka přeprošuje chór Lipa 
zhromadnje z Křesćansko-so-
cialnym kubłanskim skutkom 
na nalětni koncert, kotryž bu-
dźe njedźelu, 22. meje, w 
15.30 hodź. na zahrodźe Zeži-
wjenskeho a zeloweho centru-
ma w klóštrje Marijinej hwězdźe 
w Pančicach-Kukowje. Pro-
gram wuhotuja Lipjenjo z chó-
rom Šule Ćišinskeho z Pančic-
Kukowa. Wot 15 hodź. poskića 
tam kofej a tykanc. 

njedźelu, 8. meje: Marije posrědnicy
Japsk 13,14.43b-52;/ Zjew 7,9.14b-17 / Jan 10,27-30
póndźelu, 9. meje: Hrjehorja
Japsk 11,1-18 / Jan 10,1-10
wutoru, 10. meje: Gordiana
Japsk 11,19-26 / Jan 10,22-30
srjedu, 11. meje: Mamerta
Japsk 12,24 – 13,5 / Jan 12,44-50
štwórtk, 12. meje: Pankraca
Japsk 13,13-25 / Jan 13,16-20
pjatk, 13. meje: Serwaca
Japsk 13,26-33 / Jan 14,1-6
sobotu, 14. meje: Bonifacija
Japsk 13,44-52 / Jan 14,7-14
njedźelu, 15. meje: Sofije
Japsk 14,21b-27 / Zjew 21,1-5a / Jan 13,31-33a.34-35

Mejski nyšpor z próstwu wo měr a pokoj
Towarstwo Cyrila a Me to da z.t. (TCM) přeprošuje na mej ski 
nyšpor, kotryž budźe njedźelu, 8. meje, w 17 hodź. w Róžeńčan-
skej swjatnicy. Na nim chcedźa mać Božu wo zastupnistwo pro-
syć, zo by Bóh swětej, wosebje Ukrainje, měr a pokoj darił. 
Nyšpor wuhotuje Muski chór Delany. Wšitcy su wutrobnje witani. 

Putnikowanje z impulsami
Na putnikowanje z bibliskimi a duchownymi impulsami pře-
prošuje Smochčanske kubłanišćo swjateho Bena wšitkich 
zajimcow wot pjatka do njedźele, 20. do 22. meje. Kurs 
zwjazuje ćělne pohibowanje kaž tež duchowne a bibliske 
impulsy. Nawjedować budźe dny referent Ansgar Hoffmann, 
kotryž podawa tež nadrobniše informacije, docpějomny pod 
telefonowym čisłom (03 59 35) 2 23 17 abo pod mailowej 
adresu na ansgar.hoffmann@bg-schmochtitz.de abo. Zdo-
bom je pod www.posol.de link k dalšim informacijam podaty.

Putniska jězba do Kölna a wokoliny
Na serbsku busowu jězbu z duchownym přewodom wot nje-
dźele do štwórtka, 9. do 13. oktobra, přeprošuje Radworske 
Šmitec busowe wozydłownistwo. Z Königswintera wuchadźe-
jo wopytamy Köln, Bonn a klóšter Steinfeld a damy so zaku-
złać wot Eifelskeje krajiny nad Rynom. Přizjewjenja přijimuje 
Šmitec wozydłownistwo, telefonowe čisło (03 59 35) 28 60.

farar Gerat Wornar

Kubłanje a koncertaj na pišćelach
Pišćelowe dny Drježdźansko-Mišnjanskeho biskopstwa wot-
měja so wot pjatka do njedźele, 13. do 15. meje, w Budyšinje. 
Myslene su wone za organistow a wšěch, kotřiž so za pišćele 
zajimuja. Budyski tachantski kantor Kamil Maksymilian Kulawik 
informuje, zo „wočakuja jich dwaj wuznamnej pišćelowej kon-
certaj z třomi domowymi organistami na wšelakich Budyskich 
pišćelach, dźěłarnički za rozdźělne niwowowe naroki kaž tež 
seminar k hłosowanju a hladanju pišćelow“. Zajimcy měli so 
pola regionalneho kantora Stephana Thamma přizjewić, mailo-
wa adresa regionalkantor-dresden@bddmei.de.

Pišćelowej koncertaj za wšěch wotmějetej so pjatk, 13. meje, 
w tachantskej cyrkwi a sobotu, 14. meje, w cyrkwi Našeje lube-
je knjenje. Stajnje w 19 hodź. je zawod a w 19.30 hodź. potom 
koncert. Na prěnim wječoru hrajetaj na woběmaj pišćelomaj 
tachantskeje cyrkwje ewangelski kantor Michael Vetter a 
katolski kantor Kamil Maksymilian Kulawik, na druhim Seba-
stian Freitag, organist Drježdźanskeje katedrale. 


